
Ubarmin klinikan geotermia bidezko girotze sistema bat jartzen ari dira
Sistema horrekin energia gastua %25 murriztuko dute
2010eko otsailak 17, asteazkena.  Osasun kontseilaria, Maria Kutz Peironcely, Ubarmin klinikako obrak ikusten izan da gau. Klinikan duela hamabost egun hasi zituzten geotermia bidezko girotze sistema instalatzeko obrak, eta lau hilabetean amaituko dituzte. Bisitan, kontseilariak Luis Otermin, klinikako zuzendaria, eta obrak egiten ari den Grupo Visiona BD enpresako burua, Alejandro Sanchez, izan ditu lagun. Girotze sistema hori izango duen lehen osasun zentro publikoa da. 

Girotze sistema instalatzea 1,3 milioi euro kostako da. Osasun Departamentuak, dena den, hasiera batean ez du inbertsiorik egingo, enpresa ordaintzen baitzaio aurrezten duen energiaren arabera. Sistema berriarekin argindarraren faktura %25 jaitsi nahi dute (Ubarmin klinikan 502.731 euroko argindar faktura izan zuten 2009an); asmoa da, baita ere, energia garbi horrekin CO2 gutxiago isurtzea. 
Sistema geotermiko berria zentroko eskariaren parte bat betetzeko erabiliko dute, zehazki: etxeko ur beroa aurrez berotzeko, eremu komunetako eta bainugeletako erradiadoreak hornitzeko eta hozte makinetara bidaltzeko ur hotzaren parte bat hozteko. Hala, gaur egungo sistema hobeto aprobetxatuko dute (argindarrarekin eta gasolioarekin funtzionatzen du) eta, gainera, zentroko erabiltzaileei ahalik eta eragozpen gutxien sortzea bermatuko dute. Gutxi gorabehera, urtero orduko bi milioi kilowatt sortuko dituzte. 

Obretan, zehazki, bero ponpa geotermiko bat instalatuko dute; eraikinaren kanpoaldean 45 putzu txiki egingo dituzte (zentroko zerbitzuak ukitu gabe); deposituak, hodiak, elementu hidraulikoak, lotura hidraulikoak eta energia biltzeko eta banatzeko sistemak jarriko dituzte; erradiadoreak ordezkatuko dituzte; eta aurreztutako energia neurtzeko tresneria jarriko dute.
Bisitan, Kutz kontseilariak nabarmendu du energia berriak erabiltzeko aukerak bilatu behar direla, eta energia horiek bat datozela Ubarmin klinikako proiektuarekin, bai arkitektura aldetik, bai ikuspegi funtzionaletik. Halaber, azpimarratu du Osasun Departamentua teknologia eta ikerketa konponbide berriak aurkitzeko apustu handia egin duela.
Energia geotermikoa
Energia geotermikoa iturri berriztagarri eta garbia da; gainera, ia edonon dago eskuragarri. Sistema horren oinarria eguzki energia medio lurrean bildutako beroa trukatzea da. Lurrak inertzia termiko handia dauka, hau da, eguzki izpien beroa xurgatzeko eta biltegiratzeko gai da eta tenperatura berari eusten dio urte osoan. Hala, neguan beroa atera daiteke eta udaran utzi, hotza lortzeko. 

Sistema geotermikoek dauzkate bero ponpa bat eta zulo sistema bat, lurpean beroa trukatzeko. Putzuek 15 zentimetroko diametroa eta hodi bat daukate; hodi horietatik pasatzen da lurretik beroa hartu edo lurrean beroa uzten duen ura. Bero ponpak ez du energiarik sortzen: energia lurretik eraikinera eta eraikinetik lurrera eramaten du eta, horretarako, energia elektrikoa kontsumitzen du. 

Teknologia hori interesgarria da, hain zuzen, bero ponpa horiek oso eraginkorrak direlako, ohiko sistemen aldean. Lurreko tenperatura epel konstantea aprobetxatzen da eta tenperatura hori eraikinaren barruko tenperaturaren antzekoagoa da, kanpoko tenperatura baino (ohiko sistemek kanpoko tenperatura dute abiapuntu). Gauzak horrela, tenperatura aldea txikiagoa denez, energia gutxiago kontsumitzen da. Sistemaren errendimendua, beraz, handiagoa da: kontsumitzen den argindar energia unitate bakoitzeko lau energia unitate edo gehiago lortzen dira, bero edo hotz moduan. Sistema geotermikoekin, gainera, energia eta dirua aurrezteaz gain, atmosferara CO2 gutxiago isurtzen da.

